
Сүлеймен Ғ.

                        Азия чемпионатында аянып қалмаймыз 
Мырзағали Айтжанов, бокстан Қазақстан құрама командасының бас бапкері: 

         Таяуда бокстан екі бірдей халықаралық турнир аяқталды. Бірі -танымал былғары қолғап шебері, белгілі бапкер Сидней Джаксонды еске түсіруге арналған Ташкенттегі дода болса, екіншісі -Халық қаһарманы, Алаштың аяулы азаматы Сағадат Нұрмағамбетовтің жүлдесі үшін Алматыда жалауы желбіреген жарыс. Қазақстан құрамасы оның екеуіне де қатысты. Ташкент пен Алматыдағы турнирлердің қорытындысы жайында газетіміздің өткен сандарының бірінде егжей-тегжейлі баяндадық. Ал осы айдың соңында Йордания астанасы Амман қаласында Азия чемпионаты өтеді. Осы жарыс қарсаңында біз ұлттық командамыздың бас бапкері Мырзағали АЙТЖАНОВпен тілдесуді жөн көрдік.
     - Мәке, әңгімемізді осыдан біраз уақыт бұрын аяқталған Қазақстан чемпионатынан бастасақ. Алатау баурайында өткен айтулы жарыстың деңгейі көңіліңізден шықты ма? 
     - Көңілден шықты деп нық сеніммен айта аламын. Өйткені былтыр сарапқа салынған 10 бас жүлде тек санаулы ғана өңір боксшыларына бұйырған болатын. Елордада өткен додада Астана қаласы, Шығыс Қазақстан, Қостанай және Қарағанды облысының өрендері ғана топ жарды. Өзгелеріне алтын тұғырға көтерілу бақыты бұйырмады. Биыл жағдай мүлде басқаша болды. Алматы рингінде сегіз команданың өкілдері жеңімпаз атанды. Астана қаласы мен Жамбыл облысы қос алтыннан олжаласа, Маңғыстау, Ақтөбе, Қызылорда, Шығыс Қазақстан, Солтүстік Қазақстан және Қостанайдың былғары қолғап шеберлері бір реттен дәл сондай құрметке бөленді. Бұл жайт бокс өнері барлық аймақтарда біркелкі дамып келе жатқанын аңғартады. Оған біз тек қуануымыз керек. Сонымен қатар бәсекелестік деңгейі де жаман болған жоқ. Басқаларын айтпағанда жеңіс тұғырына табан тіреу үшін ұлттық құрама сапында жүрген белді боксшылардың өздеріне көп тер төгуге тура келді. Ал кейбір мықтылар бастапқы бәсекелерде-ақ ұтылды. Осыған қарап-ақ жарыс қаншалықты жоғары деңгейінде өткенін білуге болады. 
    - Жаңа есімдер арасында кімдердің өнеріне разы болдыңыз? 
    -    Бұған дейін есімдері көпшілік үшін беймәлім болып келген Азамат   

Исақұлов пен Арман Рысбектің чемпиондық атаққа қол жеткізуі көпшілікті таңдандырғаны рас. Бірі - 49 келі, екіншісі - 81 келі салмақ дәрежелері бойынша топ жарды. Сөйтіп, олар ұлттық команда сапына қабылданды. Сондай-ақ 64 келі салмақ дәрежесінде күш сынасқан қарағандылық Думан Сүлейменовке риза болдым. Ол жүлде алмаса да, өзін жақсы қырынан көрсете білді. Сүлейменов бастапқы бәсекеде Азия ойындарының жеңімпазы Данияр Елеусіновпен (С.Сейфуллин атындағы Қазақ агротехникалық университетінің студенті) тең дәрежеде айқасып, небары бір ғана ұпай айырмашылығымен ұтылды. Егер ұстанған бағытынан таймаса, келешекте Думан зор белестерді бағындыруы мүмкін.
     - Қай салмақта бәсекелестік күшті, қай салмақтың жай-күйі нашар?    

       Енді осы сауалға тұшымды жауап қайырсаңыз... 
     - 49 келі, 60 келі, 64 келі, 69 келі және 91 келі салмақ дәрежелерінде бәсекелестік мықты. Олар үшін еш алаңдамаймыз. Аса жеңіл салмақта тәжірибелі Біржан Жақыпов пен Теміртас Жүсіпов және биыл республикамыздың бас командасы қатарына қосылған Азамат Исақұлов бар. 60 келі салмақта Ғани Жайлауов, Айдар Әмірзақов және Самат Башеновтің арасындағы бәсекелестіктің жалғасып келе жатқанына бірер жылдың жүзі болды. 64 келі салмақта Данияр Елеусіновтің өзгелерден көші ілгері. Десек те, биылғы Қазақстан чемпионатында жеңістің оған оңайлықпен келмегенін көпшілік көрді. Алмасбек Әлібеков, Айдар Шәрібаев және Батыржан Жүкенбаев сынды жігіттер Даниярды өкшелеп келеді. 69 келі салмақ дәрежесінің үздігі - Серік Сәпиев екені сөзсіз. Елішілік жарыстардағы Серіктің басты бәсекелестері - Рустам Сыбаев пен Манат Өмірзақов. Дүниежүзілік бокс сериясы жарысында сынға түсіп жүрген Олимпиада ойындарының жеңімпазы Бақыт Сәрсекбаевтың да Олимпиада ойындарына қатыссам деген үлкен үміті бар. Сондықтан да бұл салмақтағы нағыз «жан алысып, жан беріскен» айқас әлі алда деп ойлаймын. 
     - Ташкент пен Алматыдағы халықаралық турнирлердің қорытындысы жайында не айтар едіңіз? 

     -  Өзбекстанның астанасында Сидней Джаксонды еске түсіруге арналған турнирге сегіз боксшы аттанды. Нәтижесінде - 3 күміс пен 2 қолаға қол жеткіздік. Айдар Әмірзақов (60 келі), Айдар Шәрібаев (64 келі) және Рустам Сыбаев (69 келі) екінші орын алса, Дәурен Елеусінов (75 келі) пен Данияр Үстембаев (91 келі) қола медальді иеленді. Егер төрешілер бұра тартпағанда біздің жігіттер бас жүлдеге де қол жеткізетін еді. Бірақ кей қазылар әділдікті белден басты.
     Алатау баурайында өткен Сағадат Нұрмағамбетовтің турнирінде 12 мемлекеттің өкілдері бақ сынады. Кей командалар бұл жарысқа бірінші нөмірлі боксшыларын әкелді. Араларында әлемдік деңгейдегі додаларда дараланып жүрген боксшылар да аз болған жоқ. Яғни бәсекелестік деңгейі жоғары болды. Осы жарыста Қазақстан құрама командасы табысты өнер көрсетті деп айтуға барлық негіз бар. 10 салмақ дәрежесінің сегізінде отандастарымыз бас жүлдені олжалады.
     - Алда - Азия чемпионаты. Санаулы күндерден кейін Йорданияда жалауы желбірейтін жарысқа даярлықтарыңыз қалай? 
     - Жыл басынан бері ұлттық құрама мүшелері бірнеше оқу-жаттығу жиындарын өткізді, біраз жарыстарға қатысты. Қазір жігіттердің бабы жаман емес. Барлығы да жауапкершіліктің жүгін сезінуде. Бір сөзбен айтсақ, Азия чемпионатында барынша табысты өнер көрсету үшін барымызды саламыз.

